5 Oktober 2008 

Twintigste Sondag in Koninkrykstyd 

Liturgiese voorstel 

	Leesroostertekste

Fokusteks: 

Filippense 3:4b-13 

Ander tekste: 
Eksodus 20:1-4, 7-9, 12-20; Psalm 19; 



Matteus 21:33-46


	Inleiding

Verhaallyn: Die lewe van die dissipels word op God gerig.

Dit is ’n lewe in vreemdelingskap, losgemaak van alle (ses maal panta) mense/aardse lojaliteite en ideale. Die teks is Paulus se getuienis oor sy lewensverandering: die omkeer en herwaardeer van sy lewenswaardes wat plaasgevind het toe hy Christus ontmoet het. Daar is goeie en bewonderenswaardige dinge in ons lewe wat soms verkeerde afmetings aanneem, waaraan ons selfs religieuse waarde toeken, en ons verhinder om Christus te ken. Ons moet ons daarvan losmaak. Psalm 19 en Exodus 20 wys ons waar ons God beter kan ken, naamlik in sy Woord.  Matteus 21:33-46 vra ’n lewende verhouding wat uitmond in die dra van vrugte. 



	God versamel ons voor Hom

Aanvangswoord: “Ons hulp is in die Naam van die Here, wat hemel en aarde gemaak het. Mag wat ons sê en wat ons dink tog vir U aanneemlik wees, Here, ons Rots en ons Verlosser” (Ps 19:15).

Wet: Exodus 20 is die samevatting van die gebooie van God waarin ons Hom hoor en ontmoet. In ons verootmoediging bely ons dat, al het die Here ons uit die slawehuis uitgelei, ons ons weer slawe van allerlei vreemde lojaliteite en ideale gemaak het. (Bonhoeffer sê dat ons deur skuldbelydenis deurbreek na gemeenskap met God.) Die wet is ’n spieël wat ons wys op die verkeerde koers van ons hart. Ons moet dit bely en aflê, dit wegwerp en daarvan wegstap.


	Diens van die tafel

Gebruik die Groot Nagmaalgebed (responsories). Druk dit  af of projekteer dit op ’n doek/muur. Die Ons Vadergebed, vredesgroet en Lied 171 is reeds hierin opgeneem.  

Voorbidding: Vra iemand uit die gebedsbediening of 
-groep om dit te doen. Dit moet aansluit by die prediking, nagmaal en sake van die dag. Begin met ’n paar oomblikke van stilte.

Offergawes: Laat ’n diaken of iemand anders die gawes van die gemeente aan die Here opdra. Byvoorbeeld: ”Ons gee, omdat God eerste gegee het. Ons gee, omdat alles wat ons het, in elk geval aan die genadige Gewer van alle goeie gawes, behoort.”

	Diens van die Woord

Gebed by die opening van die Woord: “Here, as ons nou u Woord oopmaak, gee dat ons elkeen u lewende stem, die stem van die evangelie, sal hoor. Gee dat ons U in u Woord ontmoet en dat ons beleef dat U deur die Heilige Gees die evangelie in ons hart indra. Lei ons so tot ’n ontmoeting met U en stig ’n lewende gemeenskap tussen U en ons, dat ons u Woord hoor.”

Skriflesing: Lees Psalm 19 responsories. (Sien voorbeeld hieronder.) 


	Uitsending

Die Matteusteks kan weer as opdrag by die “Uitsending” gebruik word.  

Seën: Die kerkgebou sê Stephan Joubert is net die “gym”. Die speelveld is die lewe daarbuite. En dis nie genoeg om net te “gym” en nooit op die speelveld te kom nie. Die seën word uitgespreek in die hoop dat God gee dat ons die “liturgie van die erediens” in “die liturgie van die lewe” voortsit.   

God wat gesê het: “Laat daar lig skyn uit die duisternis”, sal ook in julle harte ’n lig laat skyn, om julle te verlig met die kennis van die heerlikheid van God wat van Jesus Christus uitstraal” (2 Kor 4:6).


	Musiek en sang

Toetreelied: Lied 186

Verootmoediging na die wet: Lied 232

Diens van die water: Lied 287:4;  290:3, 4; 294:3 
Antwoord op die prediking: Lied 168 of 271  
	Nagmaal: Lied 302 voor instellingswoorde en uitdeel van tekens.

Lied 273 na gebruik van nagmaal. 

Uitsending: Lied 524 


Voorbeeld

Voorganger: 
Die woord van die Here is volmaak: 

Gemeente: 
dit gee lewe. 

Voorganger:
Die onderwysing van die Here is betroubaar:

Gemeente: 
dit gee wysheid aan dié wat nog 


onervare is.

Voorganger:
Die bevele van die Here dui die regte koers aan: 

Gemeente: 
dit bring blydskap. 

Voorganger: 
Die gebod van die Here is helder: 

Gemeente: 
dit gee insig.

Voorganger:
Die eise van die Here vir sy diens is goed: 

Gemeente: 
dit staan altyd vas. 

Voorganger: 
Die bepalings van die Here is reg:

Gemeente:
elkeen van hulle is regverdig.

Voorganger: 
Hulle is kosbaarder as goud,

Gemeente: 
selfs as baie goud,

Voorganger: 
soeter as heuning, 

Gemeente:
as druppels uit ’n heuningkoek.

Voorganger: 
U dienaar laat hom daardeur leer. 

Gemeente: 
Wie dit alles onderhou, groot is sy beloning.

Voorganger:
Wie sien sy eie dwalinge raak?

Almal: 
Mag wat ek sê en wat ek dink tog vir U aanneemlik wees, Here, 
my Rots en my Verlosser (Ps 19:8-12).

PREEKSTUDIE – FILIPPENSE 3:4(b)-14

Teks

Hierdie perikoop is in die groter geheel van 3:1-4:9 ingebed. Die sentrale motief van die gedeelte word goed in 4:1(a) saamgevat: Julle moet vasstaan en getrou bly aan die Here. In 3:4(b)-14 behandel Paulus drie wyses van vasstaan en getrou bly aan die Here, naamlik: 

· Moenie te veel waarde aan uiterlike godsdienstige gebruike heg nie (3:4-6).

· Fokus op een saak: Om Christus Jesus jou Here te ken (3:7-11).

· Span jou in om die weldade van Christus jou eie te maak (3:12-14).

In 3:17-4:9 is Paulus steeds besig om praktiese voorbeelde te gee van vasstaan in die Here en wys hy die Filippense op die volgende: om die regte mense te kies om as voorbeeld na te volg (3:17); eensgesindheid onder mekaar te hê (4:2); altyd bly te wees (4:4-7); en die belangrikheid van reg dink en doen (4:8).

Die wyses van vasstaan en getrou bly aan die Here wat Paulus in 3:4(b)-14 behandel. 

Hy begin deur te waarsku teen te veel waarde aan uiterlike godsdienstige gebruike in jou godsdiens te heg. In vers 3:4(b)-6  stel hy hom teenoor diegene wat roem op wat hulle is en doen. Dit is duidelik dat hy, meer as talle ander, rede gehad het om te roem op sy prestasies, afstamming, nougesette wetsonderhouding, gloeiende ywer en uiterlike geregtigheid. Hierdie dinge kan tot noodlottige selfgenoegsaamheid lei wat geen behoefte het om die heil buite jou in die genade en geregtigheid van God te soek nie. 

In vers 7 volg die veelseggende “maar”, wat die alles-veranderende (herwaardering van alles) in Paulus se lewe aandui. Die rede is duidelik. Hy het Christus op die Damaskuspad as die verheerlikte Here (Kurios) leer ken en bely Hom nou met vrymoedigheid as die Here van sy lewe. Dit het sy waardeoordeel oor dinge radikaal verander. Al die voortreflikhede van vroeër kan nie die basis vir redding wees nie – dit is waardeloos, selfs verwerplik. Dit is nie eens ’n geval van “Nul tree in die plek van die vroeëre Plus nie, maar die Plus self verander tot ’n minus” (Karl Barth).  

Hy druk hom in vers 8 nog sterker uit oor dit wat eers vir hom so belangrik was. Dit word in sy nuwe geestelike situasie as drek beskou. Dit is ’n aanduiding van iets wat wegwerplik, onaantreklik en onbegeerlik is – iets waar ’n mens van omdraai en wegstap om nooit terug te keer nie. Christus sou voortaan die ewige wins wees wat sy lewe verryk. Hierdie vers se klem op “alles” (Gr panta) wil die erns van sy belydenis benadruk. Behalwe om Christus te ken, is niks regtig meer belangrik nie.  

Paulus beskryf in vers 9 die diepste grond van hierdie omkering in sy lewe. Hy kan nie sy geregtigheid voor God verwerf nie, maar is sonder enige verdienste begenadig. Met die leë hande van die geloof gryp hy Christus se verdienste vas.

Hy sit in vers 10 die gedagte voort wat aan die einde van vers 8 aan die orde gestel is. Die sin van sy lewe is nou om Christus al beter te ken. Hy gebruik drie parallelle uitdrukkings wat saam duidelik maak wat die kennis van Christus behels. Eerstens beteken dit om die krag 
(Gr dunamis) van sy opstanding te ken. Hiermee word nie ’n intellektuele kennis bedoel nie, maar ’n intieme, persoonlike, lewensveranderende kennis van Christus. Hy wil Christus ken in veral sy opstandingskrag en lydensgemeenskap. “Die krag van die opstanding” dui op die lewende krag wat daar van die opgestane Christus uitgaan en gesien word deur lewensvernuwing wat in die gelowige plaasvind. Paulus begeer diepdeurleefde kennis en ondervinding van die lewende Christus wat lewend maak. Die eksistensiële aard van kennis word nog duideliker toe hy byvoeg dat die kennis ook gemeenskap (Gr koinonia) met “die lyding” van Christus insluit. Hiermee wys hy op die afsterwing van die sonde, ’n kruisiging van die vlees en lyding ter wille van Christus se saak. Gemeenskap met Christus bring mee gemeenskap aan sy lewe, sy Gees, sy lyding, sy dood en sy heerlikheid (Vincent).
Derdens sê hy dat hy aan Christus se dood gelykvormig wil word. Dit sluit aan by die vorige en bring weer eens die eksistensiële aard van die kennis na vore. Hy verwys hier na die opstanding tot heerlikheid waarin net die gelowiges deel sal kry.

In vers 12 maak hy duidelik dat om Christus te ken nie ’n afgehandelde saak is nie. Dit is ’n voortgaande proses in die lewe van die gelowige. In die volgende twee verse beklemtoon hy dieselfde gedagte aan die hand van die beeld van die hardloper – hy het nog nie “aangekom” nie, maar is “onderweg.” 

Konteks

Die breër konteks is die vertroosting en bemoediging van die gemeente deur Paulus. Hy doen dit vanuit sy lydingsituasie vir die gemeente in ’n lydingsituasie. Hy skryf waarskynlik aan die einde van sy lewe uit Rome terwyl hy onder huisarres is (61-63 nC). Met die gemeente het dit ook nie goed gegaan nie. Valse leraars, wat heel waarskynlik aanhangers was van ’n vergeestelikte en reeds voltooide eskatologie asook van wettiese volmaaktheidsdenke, het Paulus se naam sleg gemaak en die gemeente erg verdeel. Hou in gedagte dat Paulus ’n baie besondere band met die gemeente gehad het – dink byvoorbeeld aan sy roeping na Masedonië (Hand 16:6-12), Lidia se bekering en die totstandkoming van die gemeente (Hand 16:13-15; 16:40), die gebeure in die tronk met die bekering van die tronkbewaarder (Hand 16:20-24), en die feit dat die gemeente meer as een maal iets vir sy behoeftes gestuur het (Fil 4:16). 

Paulus skryf aan hulle wat lojaal aan hom gebly het. Hy praat met hulle oor die blydskap wat die evangelie bring. Hy lê sy hart bloot en skryf oor sy lewe. Hy vertel van die dinge wat hom vroeër gemotiveer het en dié wat hom nou motiveer. Hiermee lê hy die sin van sy bestaan bloot sowel as die van menswees in die algemeen. Teen hierdie agtergrond bring Paulus perspektief op die plek wat uiterlike dinge in ’n mens se verhouding met God moet speel. Baie van die Filippense het die fout gemaak om hulle geloofsekerheid aan uiterlike, sigbare dinge, soos besnydenis en afkoms, te koppel. Daar sal baie versigtig te werk gegaan moet word wanneer aan die hedendaagse gemeente verduidelik word wat “verwerp” of “as drek beskou word” ten einde Christus te kan ken. Daar is ’n groot verskil tussen Paulus se vroeëre Joodse vroomheid en die Christen se lewe van dankbaarheid. Die praktiese gestaltes van ’n lewe van dankbaarheid by die Christen moet nie afgemaak word as wetswerke wat laat vaar moet word ter wille van ’n verkryging van die genade nie. Dit is eintlik reeds die vrug van die bekering! 

Eweneens moet Paulus se negatiewe oordeel oor sy Joodse verbintenisse en sy sosiale status reg verstaan word. Hy het dit nie teen Joodsheid en sosiale stand as sodanig nie, maar teen die feit dat hierdie dinge hom verhinder om Christus te ken en te dien. Hier sou ’n mens kreatief kon besin oor dié dinge wat die gelowige in selfgenoegsame gearriveerdheid laat beland. Baie van die dinge is nie noodwendig verkeerd nie, maar kan beslis groei en die kennis van Christus in die wiele ry. Dorothee Sölle se “Death by bread alone” illustreer hierdie punt treffend – sukses, voorspoed, gemak, eer, ensovoorts (“brood” in sy breedste sin) kan jou laat verstik. Jy kan nie daarvan alleen leef nie! 

Hierdie perikoop bied dus ’n uitstekende geleentheid om die tema van die “evangelie as die geboorte van (nuwe) lewe” goed te hoor. Parallel met die ontwaking (geboorte) wat in die natuur gedurende lente in pragtige kleure en aangename geure werklikheid word, kan die evangelie wat ’n lieflike geur (nuwe lewe) in bedompige selfgenoegsame lewens loslaat, gevier word. Die digter noem nie sonder rede Oktober die mooiste, mooiste maand nie! Die aard van die groei (proses) in die kennis van Christus sal goed verduidelik moet word. Klem moet gelê word op die persoonlike en eksistensiële aard van dié kennis. Paulus was terdeë bewus daarvan dat God self in Christus voor hom kom staan en in sy lewe ingegryp het. Dit is ’n persoonlike ontmoeting – ’n ontmoeting met die hart. Dit bring deelname aan sy lyde wat onder andere selfverloëning, kruisdra en liefdesdiens tot gevolg het. Mense wat slegs met die rede die nuwe koersverandering beoordeel, vind dit dwaas. 

Die nuwe weg is ook nie sonder vreugde nie. Die briljante Franse wiskundige Blaise Pascal het in 1654 iets van hierdie vreugde verwoord:

“God van Abraham, God van Isak,

God van Jakob

nie van die filosowe en geleerdes nie

God van Jesus Christus

U God is my God.

Vreugde, vreugde, trane van vreugde

Jesus Christus

Jesus Christus.”

Preekvoorstel

Ons sê maklik dat ons Christus ken. Maar hoe goed ken ons Hom? Kierkegaard vertel van die groot verskil wat daar is tussen bewonderaars, leerlinge en dissipels van Jesus. Bewonderaars dink baie van Hom en beskou Hom as ’n besondere mens. Leerlinge het soveel van Hom te wete gekom dat hulle selfs ander kan leer. Dissipels egter, volg Hom, hulle ken Hom en is bereid om saam met Hom te sterwe. Ons sê ook maklik dat ons dissipels van Jesus is. Wat veroorsaak dat ons dikwels slegs bewonderaars en leerlinge is? Is dit dalk ons selfgenoegsame gearriveerdheid? Ons probeer oorleef op die brood wat ons self opdis – sukses, voorspoed, gemak, eer, ensovoorts. Dit word die sin van ons lewe. Ons verval in ’n rustigheid en tevredenheid. Tussen ons (die kerk) en die wêreld is daar nie meer ’n skerp verskil nie. Van dissipelskap bly weinig oor!

Paulus is by ’n punt in sy lewe waar hy ’n totale herwaardering van waardes moes maak. “Om Christus te ken” het vir hom die belangrikste prioriteit in sy lewe geword. Dit is ’n intieme, persoonlike, leweveranderende kennis van Christus. Die lewende krag wat hy ontvang van die opgestane Christus maak die enorme verskil in sy lewe. Wat is tans die situasie in jou lewe? Is daar die hartstog, die voortdurende verlange om Hom beter te leer ken, of het jy geruime tyd gelede reeds “aangekom?”

Die “evangelie as geboorte van die nuwe lewe” maak ’n nuwe seisoen van dissipelskap vir ons moontlik;. Herfs en winter (stroping) is deel van hierdie proses. Die afsterwing van die sonde, kruisdra, selfverloëning en liefdesdiens verhoed laat ons so vasgroei aan hierdie wêreld dat ons nie ons vreemdelingskap prysgee nie.  

Teen die agtergrond van bogenoemde kry die kernvers (4:1a), “Julle moet vasstaan en getrou bly aan die Here”, besondere betekenis. Bewonderaars en leerlinge kry dit nie reg nie. Dissipels wel. Hulle ervaar die verskil en maak ’n groot verskil!

